“Төрскн келнә делкә” гидг дегтрмүдин 

Мендвт, күндтә үүрмүд!
Нарт-делкән төрскн келнә өдрт нерәдсн долан хонгт мана школын дегтрин саң “Төрскн келнә делкә” гидг дегтрмүдин видеоһәәхүл бүрдәв. 
“Экин заясн келнәс
Эңкр давунь бәәхий?
Эврә төрскн келәрн
Эрк биш күүндий,”- гидг нертә шүлгч Эрднин Андрейин шүлгин бадг долан хонгин дуудвр болв. 
Йөрәлмүд, шавашмуд, үлгүрмүд, тәәлвртә туульс дасад төрскн келән өргҗүлий.
Мана дегтрин саңд хальмг бичәчнрин, шүлгчин үүдәврмүд олн. Тана оньгт зәрм дегтрмүдәр һәәхүл бүрдәвүвидн.  
Калян Санҗ – мана ууһн шүлгч. Калян Санҗин суңһгдсн 3 ботьта шүлгүдин хураңһу, “Туула тоңһс” тууль бәәнә. “Элст гидг балһсинь” гидг шүлг. 
Элст, Элст гидг балһсинь
Эңкрләд цуһарн тосхдг билә.
Эндрин мана җирһлднь
Эрдмин цутхлңнь болна.
Өргн көк тег мини,
Өмнкәсн үлүһәр көкрич!
Өөд йовгсн Хальмг таңһчм
Өсәд, өргҗәд ирвлч.
Утулң цаһан гермүдтнь
Университет дүңгәнә.
Дорас өссн баһчуднь
Дуршҗ эрдмд шилтнә.
Басңга Баатрин “Бумбин орн” суңһгдсн үүдәврмүдин хураңһд бичәчин наадд, шүлгүд, келврмүд орсмн.

Хоньна Михаил – нертә хальмг бичәч, Төрскән харсгч Алдр дәәнә орлцач, “Эцкин һазр”, “Лунные альчики”, “Стану красным тюльпаном” дегтрмүдин түүрвәч.
Саңһҗин Бося “Ээҗин цә” гидг шүлгүдин болн поэмсин хураңһуд барлгдсн үүдәврмүд бичкдүдт нерәдгдсмн.
Саңһҗин Босян “Нарн”, “Бичкн хурһд”, “Хойр” гидг шүлгүд дегтрин саңгин умшачнр умшх. 

Нарн
Төгрәш күүкнә экнь
Терзән босад секв,
Төгрәш хойр наста
Терз зааҗ келв:
“Ой, терзәр нарн
Орхар аашна!..”-гив.
Бичкн хурһд
Цаһан-цаһан зүстә
Сәәхн атхр отхта,
Көркхн хурһд теегт
Котуш күүкн үзчкәд:
“Ииим бичкдүд бас үсән атхрулдви?..”-гив.
Хойр
Җирһл дүүһән саатулна,
Дүнь унтхш, будглна,
Җирһл таасхш, уурлна,
Дүүдән иигҗ келнә:
“Школд ортлан чи
Эн заңган хайхмч,
Эс гиҗ багшасн
Оньдин “хойр” авхич!
 Көглтин Дава – Хальмг олн-әмтнә шүлгч, Советск Союзин Күч-Көлснә Геройин олн дегтрмүд дегтрин саңгин умшачнр олзлна.
Тана оньгт Көглтин Даван тодлвр тусхаҗанавидн. 
Балакан Алексей – олн шүлгүдин, түүксин, романмудын түүрвәч. “Һурвн зург” түүк олн келнд орчулгдад барлгдсмн. Баһчудт иим шүлг бичсмн.    
Баһчудур
Үүрлтн, олн баһчудм,
Күндлтн нег-негән,
Үнн җирһлин төлә
Кезәд чигн зүтктн.
Байрта җирһл гидгтн
Бийнь өггддмн биш,
Түрүләд шиңгәх кергтә,
Тегәд эдлх зөвтә.
Көдлмш күнд гиҗ,
Күчрәс әәхмн биш,
Керг догшн гиҗ,
Күчән геехмн биш.
-Уралан!-гисн үгиг
Ухандан батлҗ авхмн,
Олн-әмтнә кергиг
Оньдин өмн тәвхмн.
Шугран Вера “Мини дегтр”, “Мини балһсна уульнцс”, “Күслин заль” гидг дегтмүд бичсмн. 
Күндтә үүрмүд, мана дегтрин саңгур иртн, дегтрмүд умштн!  
